
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

MAMLAKATIMIZDA EKOLOGIK 
BARQARORLIKNI TA’MINLASHDA 
PARLAMENTNING ROLI: XOTIN-QIZLAR 
ISHTIROKI VA JAMOATCHILIK NAZORATI

Sharipova Diyora Botirovna
O‘zbekiston Ekologik partiyasi
Xotin-qizlar bilan ishlash bo‘limi boshlig‘i 

Annotatsiya. Mazkur tezisda O‘zbekistonda ekologik barqarorlikni ta’minlashda parlamentning qonun 
ijodkorligi, nazorat va budjet mablag‘laridan foydalanish samaradorligini baholash bilan bog‘liq vazifalari 
yoritilgan. Shuningdek, ekologik qarorlarni ishlab chiqish va amalga oshirishda jamoatchilik ishtiroki hamda 
xotin-qizlarning o‘rni tahlil qilingan. Parlament nazoratini aniq vazifalar, muddatlar va natijadorlik ko‘rsatkichlari 
asosida tashkil etish, ekologik dasturlarni baholashda ochiq ma’lumotlar va jamoatchilik fikridan foydalanish 
zarurligi asoslangan. O‘zbekiston Ekologik partiyasining xotin-qizlar bilan ishlash tajribasi misolida ekologik 
tashabbuslarning amaliy natijadorligini oshirish bo‘yicha takliflar bayon etilgan.

Kalit so‘zlar: ekologik barqarorlik, parlament, parlament nazorati, ekologik qonunchilik, jamoatchilik 
nazorati, xotin-qizlar ishtiroki, ekologik siyosat, davlat budjeti, ekologik madaniyat, O‘zbekiston Ekologik 
partiyasi.

Abstract. This thesis examines the legislative, oversight, and budgetary functions of parliament in 
ensuring environmental sustainability in Uzbekistan. It also analyzes public participation and the role of women 
in the development and implementation of environmental decisions. Particular attention is given to organizing 
parliamentary oversight on the basis of clearly defined tasks, deadlines, and performance indicators, as well as 
to the use of open data and public opinion in evaluating environmental programmes. Drawing on the experience 
of the Ecological Party of Uzbekistan in working with women, the thesis presents proposals for improving the 
practical effectiveness of environmental initiatives.

Keywords: environmental sustainability, parliament, parliamentary oversight, environmental legislation, 
public oversight, women’s participation, environmental policy, state budget, environmental culture, Ecological 
Party of Uzbekistan.

Аннотация. В тезисе рассматриваются законодательные, контрольные и бюджетные функции 
парламента в обеспечении экологической устойчивости в Узбекистане. Также анализируются участие 
общественности и роль женщин в разработке и реализации экологических решений. Особое внимание 
уделено организации парламентского контроля на основе четко определенных задач, сроков и 
показателей результативности, а также использованию открытых данных и общественного мнения при 
оценке экологических программ. На примере опыта Экологической партии Узбекистана по работе с 
женщинами представлены предложения по повышению практической результативности экологических 
инициатив.

Ключевые слова: экологическая устойчивость, парламент, парламентский контроль, экологическое 
законодательство, общественный контроль, участие женщин, экологическая политика, государственный 
бюджет, экологическая культура, Экологическая партия Узбекистана.

K I R I S H
Bugungi kunda iqlim o‘zgarishi, suv resurslarining kamayishi, havo ifloslanishi, yerlarning degradatsiyasi, 

biologik xilma-xillikning qisqarishi va maishiy chiqindilar hajmining ortishi nafaqat ekologik, balki ijtimoiy-
iqtisodiy taraqqiyotga bevosita ta’sir ko‘rsatayotgan muammolarga aylandi. Shu sababli ekologik barqarorlikni 

ta’minlash faqat muayyan davlat organi yoki alohida soha mutaxassislarining vazifasi emas. U davlat hokimiyati 
organlari, parlament, siyosiy partiyalar, fuqarolik jamiyati institutlari, ilmiy doiralar, tadbirkorlar va aholining 
o‘zaro hamkorligini talab etadigan umummilliy vazifadir.

Yangi tahrirdagi O‘zbekiston Respublikasi Konstitutsiyasining 49-moddasida har kimning qulay atrof-
muhitga va uning holati to‘g‘risidagi ishonchli axborotga ega bo‘lish huquqi mustahkamlangan. Konstitutsiyaning 
115-moddasida esa atrof-muhitni muhofaza qilish, tabiiy boyliklar va biologik xilma-xillikni saqlash, iqlim 
o‘zgarishiga qarshi kurashish hamda uning oqibatlarini yumshatish sohasida yagona davlat siyosati amalga 
oshirilishini ta’minlash Vazirlar Mahkamasining asosiy vazifalaridan biri sifatida belgilangan [1].

Mazkur konstitutsiyaviy normalar parlament zimmasiga ekologik huquqlarni ta’minlaydigan qonunlarni 
qabul qilish, davlat organlarining bu boradagi faoliyatini nazorat qilish va fuqarolarning ekologik manfaatlarini 
himoya etish kabi muhim vazifalarni yuklaydi.

Parlamentning ekologik barqarorlikni ta’minlashdagi qonun ijodkorlik vazifasi
Ekologik barqarorlikni ta’minlashning birinchi va eng muhim sharti — zamonaviy, aniq hamda samarali 

huquqiy bazani shakllantirishdir. Parlament ekologik munosabatlarni tartibga soluvchi qonunlarni qabul 
qilish orqali davlat, jamiyat, tadbirkorlik subyektlari va fuqarolarning huquq hamda majburiyatlarini belgilab 
beradi.

So‘nggi yillarda mamlakatimizda ekologik qonunchilikni takomillashtirish bo‘yicha muhim qadamlar 
tashlandi. Jumladan, 2025-yil 24-fevralda qabul qilingan «Ekologik ekspertiza, atrof-muhitga ta’sirni baholash 
va strategik ekologik baholash to‘g‘risida»gi Qonun ekologik ekspertiza, atrof-muhitga ta’sirni baholash va 
strategik ekologik baholash sohasidagi munosabatlarni kompleks tartibga soldi. Qonun ekologik xavflarni 
loyiha amalga oshirilganidan keyin emas, balki rejalashtirish bosqichida aniqlash va bartaraf etishga qaratilgan 
zamonaviy yondashuvni mustahkamladi [3].

Bu kabi qonunlarni qabul qilishda parlamentning huquqiy normalarni tasdiqlash bilan birga, manfaatdor 
tomonlarning fikrlarini o‘rganishga ham alohida e’tibor qaratishi maqsadga muvofiq. Qonun loyihalarini 
tayyorlash va muhokama qilish jarayonida ekolog olimlar, tibbiyot xodimlari, nodavlat notijorat tashkilotlari, 
mahalliy aholi, xotin-qizlar va yoshlar vakillarining fikrini o‘rganish muhim ahamiyatga ega.

Ayniqsa, yirik ishlab chiqarish korxonalari, qurilish loyihalari, konlar, suv omborlari, avtomobil yo‘llari va 
chiqindilarni saqlash obyektlariga doir qarorlarni qabul qilishda ushbu hududda yashovchi aholining salomatligi 
va turmush sharoitiga bo‘ladigan ta’sir chuqur baholanishi zarur. Bunda jamoatchilik eshituvlarida xotin-
qizlarning faol ishtirokini ta’minlash ekologik qarorlarning ijtimoiy samaradorligini oshiradi.

Parlament nazorati — ekologik qonunlar ijrosining muhim kafolati
Qonunning qabul qilinishi ekologik muammoni avtomatik ravishda hal qilmaydi. Uning natijasi qonun 

normalari amalda qay darajada bajarilayotgani bilan belgilanadi. Shu bois ekologik barqarorlikni ta’minlashda 
parlament nazorati alohida ahamiyat kasb etadi.

O‘zbekiston Respublikasining 2016-yil 11-apreldagi O‘RQ-403-son «Parlament nazorati to‘g‘risida»gi 
Qonuniga muvofiq, parlament nazorati natijalari bo‘yicha davlat organlariga taklif va tavsiyalar kiritish, yangi 
qonunchilik hujjatini ishlab chiqish yoki amaldagi qonunchilikni qayta ko‘rib chiqish tashabbusi bilan chiqish 
mumkin. Davlat organlari esa parlament nazorati natijalari bo‘yicha qabul qilingan qarorlarning ijrosini ta’minlashi 
hamda ko‘rilgan choralar to‘g‘risida axborot taqdim etishi shart [2].

Parlament eshituvlari, deputatlik va parlament so‘rovlari, qo‘mitalarning nazorat-tahlil tadbirlari hamda 
hududlarga chiqib o‘rganishlar ekologik muammolarni aniqlashning ta’sirchan vositalaridir. Nazorat jarayonini 
muammoni qayd etish bilan cheklamasdan, uning yechimiga qaratilgan aniq choralarni belgilash bilan davom 
ettirish maqsadga muvofiq. Har bir o‘rganish yakunida mas’ul tashkilot, vazifalar, moliyalashtirish manbalari, 
bajarish muddatlari va natijalarni baholash ko‘rsatkichlarini belgilash tavsiya etiladi.

Shu ma’noda parlament nazoratini «muammo — qaror — ijro — natija» tamoyili asosida tashkil etish 
ekologik siyosat samaradorligini sezilarli darajada oshiradi.

Davlat budjeti va ekologik barqarorlik
Parlamentning ekologik barqarorlikni ta’minlashdagi yana bir muhim vazifasi — davlat budjeti ustidan 

nazoratdir. Ekologik dasturlarning natijadorligi ular uchun ajratilayotgan mablag‘lar miqdorigagina emas, balki 
mablag‘larning maqsadli va samarali sarflanishiga ham bog‘liq.

Davlat budjeti muhokamasida har bir ekologik yo‘nalish bo‘yicha natija ko‘rsatkichlari belgilab olinishi zarur. 
Masalan, faqat qancha ko‘chat ekilgani emas, ularning necha foizi saqlanib qolgani; qancha chiqindi yig‘ilgani 
emas, uning qancha qismi qayta ishlangani; qancha suv tarmog‘i qurilgani emas, natijada nechta xonadonning 
toza ichimlik suviga bo‘lgan ehtiyoji ta’minlangani baholanishi kerak.

O‘zbekiston Respublikasi Prezidentining 2026-yil 16-fevraldagi PF-21-son «Mamlakat taraqqiyotining 
2030-yilgacha bo‘lgan ustuvor yo‘nalishlari doirasidagi islohotlarni izchil davom ettirish va yangi bosqichga olib 
chiqishga doir qo‘shimcha chora-tadbirlar to‘g‘risida»gi Farmoni bilan mazkur islohotlarni izchil davom ettirish 
va yangi bosqichga olib chiqish vazifalari belgilandi [4].

Shu bois parlament tomonidan ekologik dasturlarga ajratilgan mablag‘larning natijadorligini o‘rganishda 
Hisob palatasi xulosalari, ochiq ma’lumotlar, mustaqil ekspertlar tahlili va jamoatchilik fikrini birlashtirgan 
baholash tizimini joriy etish maqsadga muvofiq.

Ekologik siyosatda xotin-qizlar ishtirokining ahamiyati
Ekologik muammolar jamiyatning barcha qatlamlariga ta’sir qiladi. Biroq suv tanqisligi, havo ifloslanishi, 

oziq-ovqat xavfsizligi, maishiy chiqindilar va iqlim o‘zgarishi bilan bog‘liq xavflar oila turmushini tashkil etish, 
farzandlar salomatligi va aholi farovonligini ta’minlash jarayonlarida xotin-qizlarga alohida mas’uliyat yuklaydi.

BMT Taraqqiyot dasturi gender masalalarini iqlim siyosatiga kiritish xotin-qizlarni qaror qabul qilish 
jarayonlariga mazmunli, xabardor va samarali jalb etishni talab qilishini ta’kidlaydi. O‘zbekistonda ham iqlim 
siyosati, suv xo‘jaligi, qishloq xo‘jaligi, energetika va favqulodda vaziyatlar sohasida gender yondashuvini 
kuchaytirish masalalari o‘rganilmoqda.

Xotin-qizlarning ekologik siyosatda manfaatdor tomon sifatidagi ishtiroki bilan birga, ushbu siyosatni 
amalga oshirishdagi amaliy hissasini ham kengaytirish muhimdir. Ular mahallalarda ekologik madaniyatni 
shakllantirish, xonadonlarda suv va energiyani tejash, chiqindilarni saralash, ko‘kalamzorlashtirish, sog‘lom 
ovqatlanish va ekologik ta’limni rivojlantirishda muhim o‘rin tutadi.

2024-yilgi parlament saylovlari natijasida Qonunchilik palatasi deputatlarining 38 foizini, ya’ni 57 nafarini 
xotin-qizlar tashkil etgani mamlakatimiz tarixidagi eng yuqori ko‘rsatkich bo‘ldi. Ushbu natija ekologik qonunlarni 
ishlab chiqish va parlament nazoratini amalga oshirishda xotin-qizlar manfaatlarini yanada kengroq ifodalash 
uchun muhim imkoniyat yaratadi.

Ayol deputatlar tomonidan quyidagi yo‘nalishlarda parlament va deputatlik nazoratini kuchaytirish 
maqsadga muvofiq:

– ekologik omillarning onalar va bolalar salomatligiga ta’siri;
– qishloq xotin-qizlarining toza ichimlik suvi va energiya resurslaridan foydalanish imkoniyatlari;
– ekologik xavf yuqori bo‘lgan hududlarda ijtimoiy himoya choralari;
– xotin-qizlarni «yashil» tadbirkorlik va ekologik innovatsiyalarga jalb etish;
– mahallalarda chiqindilarni saralash va qayta ishlash tizimini rivojlantirish;
– iqlim o‘zgarishiga moslashish dasturlarida gender omillarini hisobga olish.
Suv xo‘jaligida xotin-qizlar faolligini oshirish masalalarining Oliy Majlis Senati qo‘mitalari, deputatlar va 

soha vakillari ishtirokida muhokama qilinayotgani ham ekologik boshqaruvda gender yondashuvining ahamiyati 
ortib borayotganini ko‘rsatadi.

O‘zbekiston Ekologik partiyasining xotin-qizlar bilan ishlash tajribasi
O‘zbekiston Ekologik partiyasi o‘z dasturiy maqsadlaridan kelib chiqib, xotin-qizlarning ekologik madaniyati 

va ijtimoiy faolligini oshirishga alohida e’tibor qaratib kelmoqda.
Partiyaning 2026-yil birinchi yarim yillik hisobot ma’lumotlariga ko‘ra, xotin-qizlar yo‘nalishida 1 091 ta 

targ‘ibot, ma’rifiy va amaliy tadbir tashkil etilgan bo‘lib, ularda 33 418 nafar xotin-qiz qamrab olingan. 2025-yilning 
mos davrida 920 ta tadbir orqali 28 760 nafar xotin-qiz qamrab olingan edi. Shu tariqa tadbirlar soni 18,6 foizga, 
ishtirokchilar qamrovi esa 16,2 foizga oshgan.

Mazkur ko‘rsatkichlar xotin-qizlarning ekologik tashabbuslarga qiziqishi va ishtiroki ortib borayotganini 
ko‘rsatadi. Kelgusida tadbirlar soni bilan bir qatorda, ularning amaliy natijadorligiga ham ustuvor e’tibor qaratish 
maqsadga muvofiq.

Xususan, har bir hududda xotin-qizlar ishtirokidagi ekologik loyihalar natijasida:
– qancha xonadonda chiqindilarni saralash yo‘lga qo‘yilgani;
– qancha suv va elektr energiyasi tejalgani;
– qancha ayolning ekologik sohada bandligi ta’minlangani;
– nechta mahalliy ekologik muammo deputatlik so‘rovi orqali hal etilgani kabi ko‘rsatkichlar baholanishi 

zarur.
Partiyaning xotin-qizlar bilan ishlash tuzilmalarini ayol deputatlar, mahalliy Kengashlardagi partiya guruhlari, 

faollar va ekolog mutaxassislar o‘rtasidagi muntazam hamkorlik maydoni sifatida rivojlantirish maqsadga 
muvofiq. Joylarda xotin-qizlar tomonidan bildirilgan ekologik muammolar umumlashtirilib, deputatlik so‘rovlari, 
qonunchilik takliflari va parlament eshituvlariga olib chiqilishi maqsadga muvofiq.

X U L O S A  V A  T A K L I F L A R
Ekologik barqarorlik — bu faqat tabiatni muhofaza qilish emas. U inson salomatligi, oila farovonligi, iqtisodiy 

taraqqiyot, oziq-ovqat va suv xavfsizligi, kelajak avlodlarning munosib hayot kechirish huquqini ta’minlash 
demakdir.

Parlament ushbu jarayonda ekologik qonunlarni qabul qilish, davlat dasturlari va budjet mablag‘lari ijrosi 
ustidan nazoratni amalga oshirish hamda aholi manfaatlarini ifodalash vakolatiga ega bo‘lgan muhim davlat 
institutidir.

Ekologik qonunchilikni takomillashtirish, parlament nazoratini kuchaytirish va jamoatchilik ishtirokini 
kengaytirishda xotin-qizlarning bilim, tajriba va tashabbuslaridan samarali foydalanish muhimdir. Ayollarning 
ekologik qarorlarni ishlab chiqish, amalga oshirish va monitoring qilish jarayonlaridagi teng huquqli ishtirokini 
kengaytirish barqaror taraqqiyotga xizmat qiladi.

Parlament, siyosiy partiyalar, mahalliy Kengashlar, davlat organlari va fuqarolik jamiyati institutlarining 
hamkorligida xotin-qizlarning ekologik boshqaruvdagi ishtirokini kuchaytirish orqali mamlakatimizda inson va 
tabiat manfaatlari uyg‘un bo‘lgan barqaror taraqqiyot modeliga erishish mumkin.

